
Teknologia berriak 

Hesituriko sarea 
INTERNET. Frantziako Gobernuak Interneten erabilera mugatu nahi die gazteei. Xedea nola burutuko duen argitu ez badu ere, 2006. urtearen hastapenean gauzatuko da, eta kezka eragin du. 


Aitor Renteria - BAIONA 

Frantziako Gobernuak haur eta gazteei Interneten erabilera mugatzeko edo bideratzeko erabakia hartu zuen azaroaren 16an. Araua 2006ko lehen hiruhilekoan indarrean egonen dela iragarri du. Horretarako, gurasoei Interneten erabileraren kontrol sistematikoa proposatuko zaie abonamendua hartzerakoan. 

Philippe Bas Frantziako familia ministroak azaldu duenez informatika programa berri bat sortuko dute. Xedea burutzeko kanpaina zabala burutuko dute, Frantzian Internet baliatzen duten 12 milioi pertsonei babes lanabesak erabil ditzaten eskatuz. Babes programa automatikoa izatea nahi du Frantziako Gobernuak, ez gurasoen edo erabiltzailearen hautuaren araberakoa. 

Guraso gehienak kontrolaren alde azaltzen badira ere, inkestek erakusten dute %31k ez dakiela erabilera muga daitekeela, eta ezagutzen dutenen artean soilik %25ek baliatu izan dute aukera hori. Aukeraren bidea baliatzen ez dela ikusita, ordenadoreak sarera lotu orduko Interneten erabilera mugatzeko erabakia hartu du Frantziako gobernuak.Internet zerbitzua hartzerakoan erabiltzaileak orri bat bete beharko du eta kontrola indarrean ezartzea proposatuko zaio. Gero xedea burutzeko bi moldez ariko da programa. Haurren kasuan zerrenda zuriak baliatuko ditu. Erabiltzaileak zerrenda horretan agertzen diren guneak ikusiko ditu, bertzerik ez. Gazteen kasuan zerrenda beltzak baliatuko ditu. Zerrendan agertzen diren guneak ezin ditu ikusi. 

Balio gutxikoa,eta salaketa iturri 

Kontrol eredua eskoletan, eta internet zerbitzua eskaintzen duten egituretan ere indarrean sartuko da. Egitura publikoetako langileek arauak onartu behar dituzte baina ez dirudi, hala ere, begi onez eginen dutenik. 

«Zerrenda zurien logikak jakintza mugatzea suposatzen du eta zerrenda beltzak helbideak debekatzen ditu, ez edozein helbide sartuta nahi ez den irudia agertzea», dio anonimotasuna atxiki nahi duen udal bulego bateko internet arduradunak. «Nire alabak Dorothee helbidea idatzi zuen kantariaren musika atzemateko eta gune pornografiko bat azaldu zitzaion».Debekatutako guneen zerrenda ahal bezala luzatuz ere, kontrolaren hesia gaindituko duten helbide gehiago sortuko direla azaldu du. Debekuaren bideak bide motza dauka. Gazteek gurasoek baino hobe ezagutzen dute gehienetan Interneten erabilera, eta nahi izanez gero, atzemanen dute debekua gainditzeko saihesbidea. «Aterabidea hezkuntzan datza, gazteen jarraipenean eta haiekin batera erabakitzean zer balio duten ikusten dituzten irudi eta berriek».Bertze arrisku bat ere sortuko da. Gune publikoetan gerta daiteke haurrek legeak saihestu nahi duen zirrikituren bat baliatzea eta gero gurasoek salaketa ezartzea. Zerbitzua eskaintzen duten egiturentzat kezka iturria da. «Legearen jomugan ezarriko gaituzte salaketen bidetik abiatuz gero», dio gazte bulego bateko zuzendariak. Kezkati. Ororen buru Internet zerbitzua bertan behera uztea ere aipatu du. 

Gillermo Etxebarria x Etxepare lizeoko zuzendaria 

«Nork erabakiko du zer den egokia edo interesgarria, eta noiz?» 

A.R. BAIONA 

Harridura, gogoeta eta umorea nahastu ditu Etxebarriak Frantziako Gobernuaren xedea jakinda. Baionako Bernat Etxepare Lizeoko zuzendaria da eta ondo ezagutzen ditu haur eta gaztetxoen gogo eta nahiak. 

Zer deritzozu Interneten erabilera mugatzearen xedeari? 
Egia erran oraindik ez dakigu deus eta zaila da hausnartzea nola jokatuko duten. Gure ikastetxean 16 urtetik gorako gazteak ditugu. Berez kontrola egon badago, ordenagailuak ez direlako norberarenak eta taldean erabiltzen direlako. Ordenagailua lanerako tresna da, ikerketak burutzeko baliatzen dituzte. Gure aldetik zaintzen dugu ez pirateatzea edo programa gehiago ez jartzea. Lehena legeak zigortzen duelako, jakina. Bigarrena, aldiz, ordenagailuak ez trabatzeko joko edo antzerakoekin. Momentuz ez dugu ordenagailuak aisialdirako baliatzeko hauturik beraz debekuan pentsatzea, sinesgaitza da. 

Baliatzaileek zerrenda beltzetako edukiak finkatu beharko dituzte. Nola eginen da hori? 
Haur txikiekin erraza izanen da, nahiz eta Internet beraren zentzua urratu. Zerrenda beltzena, aldiz, zailagoa da. Estatuak berak sailkatzen ditu telebista emankizunetako edukinak adinaren arabera. Baina nork erabakitzen du nork eta zer ikus daitekeen? Zeren arabera? Kontrola egon behar da, baina ez inposatua, baizik eta norberak bere buruari ezartzen dizkion mugen araberakoa. 

Nola lor daiteke hori eskola batean? 
Unibertsitateetan eta formazio eskoletan bezala, guk ere erabiltzailearen dekalogoa daukagu ikastetxean. Informatika gelak arauak ditu eta errespetatu behar dira, tresna ez delako bakoitzaren jabetza, erabiltzaile guztiena baizik. Hori heziketa da eta guk hori hobesten dugu. Ikasleek mugatua dute ordenagailua baliatzeko denbora. Etxean gehiago baliatzen dute. Beraz ez du logika handirik debeku hori inposatzeak. 

Zerrenda zuriak kritikatu dituzu... 

Jakintza berez da gauza zabala, mugagabea. Haurrak erabiltzaileak direlarik bideratu egin behar da, noski. Baina zeren arabera mugatuko dugu? Parisen egin guneetan gauza interesgarriak egonen dira edo Ameriketan edo Bilbon. Nork erabakiko du zer den interesgarria edo egokia eta noiz erabil daitekeen ? Xedea indarrean ezartzen dutenek berek erantzun beharko dute hori, baina Interneten funtsaren aurkako jarrera da arras. 

Zerrenda beltzen kasuan, nola aritu? 
Zerrenda beltzean helbide jakin batzuk azaltzen dira. Erabiltzaileei ez die uzten bertan sartzea. Telebistako eduki eta erabilpenera itzuliz, zertan oinarrituko gara han ikusitakoa Interneten debekatzeko? Debekua aipatzen delarik eremu zabalak hartzen dira, gauzak zehatz aipatu gabe. Bada noski pornografiaren eremua, bortizkeria, ideiena. Eremu bakoitzean debeku zehatzak ezarri beharko lirateke eta hori egiteko arrazoiak eman. Gazteen kasuan neke ikusten dut hori. Debekatzeko erabakia hartu badute programak osatu beharko dituzte eta ikusiko zer ekartzen duen horrek. Baina beti egonen da bide bat hori saihesteko. 

Zuek zer eginen duzue? 
Legeak debekua inposatzen badu, programen erabilpena ezartzen badigute egin beharko dugu. Baina ikusi eta ikasi behar duena ikasleak erabaki behar du, heldutasunez. Horretan hezkuntzak dauka azken hitza, ez debekuak. 

